
     PUO YA MORAORAO TJENA YA BOPHATLALATSI BA DITABA 

SARS E IPILETSA HO BALEFALEKGETHO HO FAELA KA NAKO HA SEHLA SA 

HO FAELA SE ATOMELA MATSATSI A HO QETELA 

Tshwane, 22 Mphalane 2026 — Ditshebeletso tsa Lekgetho tsa Afrika Borwa 

(SARS) di hopotsa balefalekgetho bao e seng ba nakwana ba sokang ba faela 

dikgutliso tsa bona hore ba etse jwalo pele Sehla sa ho Faela sa 2026 se kwala 

Labohlano lena la 23 Mphalane 2026.  

Ka la 30 Loetse 2026, SARS e ne e se e hlahlobile dikgutliso tse fetang 6.9 million ka 

tsela ya auto-assessment, ena ke keketseho ya 20% ha ho bapiswa le ngwahola. SARS 

e boetse ya atolosetsa mokgwa ona wa Auto Assessment ho balefalekgetho ba itseng 

ba nakwana lekgetlo la pele. Ho tloha ka la 1 Phupu ho isa ho la 19 Mphalane 2026, 

SARS e lefile dipusetso tsa paloyohle ya R33 billion ho balefalekgetho ba 3 143 675. 

Dipusetsong tsena, 85% ya tsona e ile ya leshwa dihoreng tse 72, mme sena sa fihlella 

balefalekgetho ba fetang 3 million.  

Bakeng sa Sehla sa ho Faela sa 2026, SARS e ekeditse tshebediso ya yona ya mekga 

ya boraro e nnetefaditsweng ya deitha, ya atolosa Auto-Assessment, le ho ntlafatsa 

dikanale tsa yona tsa eFiling.  Ebile e ile ya kgontsha balefalekgetho ho fumana 

ditsebiso tsa hlahlobo le ho fana ka ditokomane ka tshebediso ya WhatsApp, mme 

sena sa tlatsetsa ka kanale e nngwe ya dijithale ya ho buisana le SARS.  

Khomishenara ya SARS Ngaka Johnstone Makhubu o itse: “Katoloso ya Auto 

Assessment e bontsha ka moo tshebediso e ntlafetseng ya deitha e ka nolofaletsang 

balefalekgetho ho buisana le SARS kateng. Lebelo la ho sebetsana le dipusetso tse 

molaong ke tsela e ntle ya ho lekanya tshebetso e phethahetseng ya taolo ya lekgetho. 

Dintlafatso tsena di ntshetsa pele mawala a SARS a ho kgothaletsa boikobelo ka 

boithaopo ka ho neha balefalekgetho tlhakisetso le nnetefaletso mabapi le boitlamo 

ba bona. Sepheo ke ho nolofatsa boikobelo le ho etsa hore ho se ikobele ho be thata 

le ho ba ditjeo tse hodimo. 

“Taolo ya lekgetho ha e felle feela ho bokellweng ha se kolotuwang ho ya ka molao. 

Ka tsela e tshwanang, tefo ya dipusetso tse molaong ka ho phethahala ho boela ho le 



bohlokwa ho tshehetsa balefalekgetho ba iphumanang ba le tikolohong e thata ya tsa 

ikhonomi le ho ba neha nnetefaletso. Lenaneo la rona la sejwalejwale le ikemiseditse 

ho ntlafatsa pokello le dipusetso ka bobedi ha ka lehlakoreng le leng ho ntse ho 

sireletswa botshepehi ba mokgwatshebetso wa lekgetho,” ho rialo Khomishenara 

Makhubu. 

 

Ho setse Letsatsi le le leng la ho Faela 

SARS e ipiletsa ho balefalekgetho ba nang le dikgutliso tse sokang di faelwa ho etsa 

seo hona jwale hona le ho emela letsatsi la ho qetela. Dikgutliso di ka nyehelwa ka 

tsela ya SARS eFiling kapa SARS MobiApp pele ho la makgaolakgang a la 23 Mphalane 

2026. 

Nyehelo e morao ho nako ya dikgutliso tsa Lekgetho la Lekeno la Motho e ka nna ya 

baka hore ho be le kotlo ya R250 ho isa ho R16 000, ho itshetlehilwe hodima lekeno 

le lefiswang lekgetho, ho fihlela kgutliso eo e nyehelwa. Sekoloto sa lekgetho se 

sokang se leshwa le sona se ka baka dikotlo le tswala. Balefalekgetho ba sa kgoneng 

ho lefa ka botlalo ba lokela ho ikopanya le SARS kapele ho buisana ka ditlhophiso tsa 

tefo hona le ho siya boitlamo ba bona feela feela jwalo. 

Khomishenara o lebohile balefalekgetho ba ileng ba arabela boitlamo ba bona ba Sehla 

sa ho Faela mme a ipiletsa ho bao ba sokang ba faela dikgutliso tsa bona ho etsa 

jwalo pele ho la makgaolakgang. 

“Molefalekgetho ka mong ya ikobelang tefo ya lekgetho o thusa naha ya rona hore e 

sebetse le hore e tswele pele. Re leboha dimiliyone tse arabetseng boitlamo bona ba 

bona le ho ipiletsa ho bao ba hlokang ho faela ho etsa seo hona jwale. Dikanale tsa 

rona tsa dijithale di kgontsha balefalekgetho ho arabela boitlamo ba bona ntle le 

tlhokeho ya ho etela makala a SARS,” ho rialo Khomishenara Makhubu. 

Bakeng sa dipatlisiso, ikopanye le SARSMedia@sars.gov.za. 

